
Soilik amatasun baimena luzatzea zaintza partekatuaren kontra doala diote sindikatuek eta feministek 

Europako Batasunean gutxieneko amatasun baimena 14 astetik 18 astera luzatzea proposatu du Europako Batzordeak 

Enpresariek malgutasun handiagoa eskatu dute halako neurriak aplikatzeko orduan 

Ainara Arratibel - Donostia 

Amatasun baimenaren gutxieneko iraupena 14 astetik 18 astera luzatzea. Horixe proposatu zuen atzo Europako Batzordeak. Lana eta familia uztartzeko neurriak zehazteko egindako txostenean dago proposamena. Hori sustatzeaz gain, egun Europako Batasuneko herrialde gehienetan dagoen demografia krisia gainditu nahi dute ekimenaren bidez. Sindikatuek eta elkarte feministek begi onez ikusten dute proposamena, baina ez zaie «nahikoa» iruditzen. Familia alorreko egungo gizarte politikak aldatu behar direla uste dute. Enpresari elkarteek neurri horiek bete ahal izateko malgutasuna eskatzen dute. Proposamena aurrera aterako balitz, Europako Batasuneko herrialde gehienek beren legedia aldatu beharko dute. 

Euskal Herrian amatasun baimena 16 astekoa da. Hegoaldean, erditu ondoren amak sei asteko baimena hartu behar du gutxienez, eta gainontzeko 10 asteak bikotekidearekin parteka ditzake. Gainera, iaztik, seme-alabak jaiotzean aitak 15 eguneko baimena har dezake, ordura arteko hiru egunen ordez. Baimen hori lau astera luzatzea aztertzen ari da Espainiako Gobernua. Ipar Euskal Herrian, erditu aurretik amek sei aste hartu behar dituzte, eta ondoren, hamar. Ama osasunez ondo badago, halere, umea izan aurretik hiru har ditzake eta 13 ondoren. Aitek hiru eguneko baimena dute eta, ondoren, lau hilabeteren buruan 11 egun har ditzakete. Neurria onartuko balitz, beraz, bi astez luzatuko litzateke amatasun baimena Euskal Herrian. Horrekin batera, baimenak iraun bitartean emakumeek soldata osoa kobratzea eskatzen du Europako Batzordeak. 

Sindikatuek ondo ikusten dute baimena luzatzea, baina uste dute ez dela nahikoa. «Egungo baimenak oso laburrak direla uste dugu, eta epea luzatzen den hainean, ondo iruditzen zaigu», dio Felisa Piedrak, CCOOko Emakumearen Idazkaritzako arduradunak. Dena den, neurriak ez duela zaintza partekatua bultzatzen uste du ELAko Genero arduradun Deiane Arrietak. «Neurria zaintza partekatuaren aurka doa. Umea zaintzea ez da soilik amaren ardura, baizik eta bikotearena. Beraz, luzatzearekin batera, zaintza partekatua bultzatuko luketen neurriak hartu beharko lirateke». Haren ustez, biek aste kopuru berak hartu beharko lituzkete. «Horixe litzateke benetako berdintasuna. Orain arte zaintza lana emakumeak egin du, eta horren ondorioz ezin izan da lan merkatuan gizonarekin berdintasunean lehiatu. Emakumeak aukera izan beharko luke bere esparru profesionala eta pertsonala neurri berean garatzeko». Desberdintasun hori datuetan ikusten dela nabarmentzen dute adituek. Europako Batasunean, adibidez, seme-alabak dituzten aiten enplegu maila %91,7koa da; emakumeena, berriz, %65ekoa. 

Horrekin batera, Piedrak eta Arrietak ezinbestekotzat daukate aitek dituzten baimenak hartzea. Egun %5 inguruk baino ez dituzte horiek baliatzen. «Horri esker emakumeak erraztasun handiagoak izango lituzke seme-alabak izan eta lanera itzultzeko». Gainera, benetako urratsak egin nahi badira neurri horrekin batera beste batzuk hartu beharko liratekeela nabarmendu du Piedrak. Horien artean egongo lirateke, besteak beste, haur eskola publikoen kopurua handitzea, seme-alabako jasotzen diren laguntza ekonomiko nahiz fiskalak handitzea eta malgutasun handiagoa izatea laneko ordutegietan. «Eskari horiek ez dira egiten egiteagatik, baizik eta benetako beharra dagoelako. Horiek bultzatuko lituzkeen benetako gizarte politika bat falta da erakundeen aldetik. Egungo politikekin, saritu beharrean, zigortu egiten da seme-alabak izatea», uste du Arrietak. Batik bat haur eskola publikoen faltarekin daude kezkatuta. Halaber, benetako diru laguntzak eskatu dituzte. «Egungo laguntzekin inor ez da etxean geratzen bere seme-alabak zaintzen». 

Bilgune Feministako Izaskun Guarrotxearen ustez, proposamena «adabakia» besterik ez da. «Badirudi luzatuta zerbait lortzen dela. Baina gu oso kritiko gara halako neurriekin, ez baita jotzen arazoaren benetako errora. Berdintasun faltsuaren aroan bizi gara». Gainera, neurria eredu tradizionaleko familientzat dela salatu du. «Egia da oraindik ere eredu horretako familiak direla nagusi, baina gero eta gehiago dira beste eredu batzuetako familiak. Halako neurriak hartzean, ordea, ez dituzte aintzat hartzen. Beraz, ez da ezer konpontzen». Hori guztia kontuan hartuta, gizartean erabateko aldaketa behar dela uste du. «Emakumeok berez baditugu eskubide batzuk, baina praktikan ez dira betetzen. Beraz, eskubide horiek bermatzeko neurri errealak hartu beharko lirate-ke». 

Guarrotxenaren arabera, unitate familiar bakoitzak askatasuna izan beharko luke familia eta lana uztartzeko eskaintzen diren baimenak nahi bezala banatzeko. «Egun, ordea, ez da horrela gertatzen. Gehienetan amak hartzen ditu, eta horren atzean, besteak beste, emakumearen lan prekarietatea dago. Baldintza kaskarrenak emakumeak izan ohi dituela kontuan hartuta, lana amak uztea erabakitzen da gehienetan». Egitura sozial baten falta ere ikusten du. 

Lana eta familia uztartu eta lan arloan emakumeen eta gizonen arteko berdintasuna bultzatzen dituzten neurriak ondo ikusten ditu Adegik, Gipuzkoako Patronalak. Dena den, horiek praktikara eramateko orduan enpresek malgutasun handiagoa izan beharko luketela uste dute. «Batik bat enpresa txikietan, kasu askotan oso zaila gertatzen baitzaie neurri horietara egokitzea antolaketari eta ekoizpenari kalte egin gabe. Enpresa handietan askoz errazagoa da hori, baina halakoak ez dira asko Euskal Herrian. Bai erakundeei eta bai langileei ulerberak izatea eskatzen diegu. Are gehiago egun dugun krisialdi ekonomikoa kontuan hartuta», dio Gemma Zuazuak, Adegiko Lan Harremanetarako Kabineteko arduradunak. 

Neurri horiek hartzean, lan arloa zertxobait baztertuta geratu dela nabarmendu Zuazuak. «Neurri asko hartu dira enpresarien eta enpresa askoren iritzia eta egoera kontuan hartu gabe». Horren aurrean egun enpresariek ezer gutxi egin dezaketela uste du. «Legea errespetatzea baino ez zaie geratzen, gainontzean salaketa jartzen die langileak». Halaber, lana eta familia uztartzeko har daitezkeen neurri nagusiak hartuta daudela iritzi dio. «Arlo horretan ez dugu aparteko beharrik ikusten. Aldatu behar direnak ohiturak eta jokabideak dira, oraindik ere amak hartzen baitu kasu gehiene- tan haurrak zaintzeko ardura, eta ikuspegi profesionaletik horrek kalte egiten dio emakumeari». 

Jaiotza tasa handitzea xede 

Aditu gehienen arabera, halere, neurri horren atzean dagoen benetako arrazoia jaiotza tasari bultzada bat ematea da. Europako Batasunak egindako azterketaren arabera, familia eta lana uztartzeko lege aurrerakoienak dituzten herrialdeek dute jaiotza tasa altuena. Herrialde horien artean daude, besteak beste, Danimarka, Suedia, Finlandia eta Herbehereak. 

Egin dituzten aurreikuspenen arabera, gainera, aitatasun eta amatasun baimenak hobetuz %3 eta %4 artean haziko litzateke emakumeen parte-hartzea lan merkatuan, eta Europako Batasuneko Barne Produktu gordina %13 haziko litzateke. 

Horrekin gaur egun lan merkatuak duen krisiari egin nahi dio aurre Europako Batasunak. Izan ere, dituzten datuen arabera, Europako Batasunak 20 milioi langile galduko ditu 2030. urterako. 

 

“Egungo politikekin, saritu beharrean, zigortu egiten da seme-alabak izatea” 

Deiane Arrieta - ELAko Genero arduraduna 

«Emakumeak aukera izan beharko luke arlo pertsonala eta profesionala garatzeko» 

Felisa Piedra - CCOOko Emakumearen Idazkaritzako burua 

«Oso kritikoak gara halako neurriekin, ez baita jotzen arazoaren benetako errora» 

Izaskun Guarrotxena - Bilgune Feminista 

«Enpresa txikiei oso zaila gertatzen zaie halako neurrietara egokitzea» 

Gemma Zuazua - Adegiko Lan Harrremanetarako Kabinetea 
____________________________________________________________
 Familia eta lana 

9,9 

2007ko jaiotza tasa Hego Euskal Herrian. Iaz 1.000 biztanleko 9,9 haur jaio ziren Hego Euskal Herrian. 2006ko datuekin parekatuz gero, beraz, jaiotza tasak 0,2 egin zuen gora iaz Hego Euskal Herrian. Dena den, Hego Euskal Herriko jaiotza tasa erdira jaitsi da. 

64,48 

Amatasun eta aitatasun baimenetarako dirua milioi eurotan. Gizarte Segurantzak 64,48 milioi euro jarri zituen Hego Euskal Herrian amatasun eta aitatasun baimenetarako urteko lehen seihilekoan. Araba, Bizkai eta Gipuzkoan 17.083 baimen izan ziren, eta Nafarroan, 5.268. 

 “Halako neurriak ez dira gastu bat balira bezala ikusi behar, baizik eta inbertsio gisa”

Vladimir sPIDA - Europako Batasuna Lan komisarioa Baimena Europako Batasunean 

IRAUPENA 

Alemania: 14 aste. 

Austria: 16 aste. 

Belgika: 15 aste. 

Bulgaria: 315 egun. 

Danimarka: 18 aste. 

Eslovakia: 28 aste. 

Eslovenia: 105 egun. 

Espainia: 16 aste. 

Estonia: 140 egun. 

Euskal Herria: 16 aste. 

Finlandia: 105 lanegun. 

Frantzia: 16 aste. 

Grezia: 17 aste. 

Herbehereak: 16 aste. 

Hungaria: 24 aste. 

Irlanda: 42 aste. 

Italia: 5 hilabete. 

Letonia: 112 egun. 

Lituania: 126 egun. 

Malta: 14 aste. 

Polonia: 18 aste. 

Portugal: 120 egun. 

Erresuma Batua: 52 aste. 

Txekiar Errepublika: 28 aste. 

Errumania: 126 egun. 

Suedia: 7 aste erditu aurretik eta 7 ondoren. 

Iturria: Eurostat 

